
TEKNOLOGIA GARBIEN EUSKAL ZERRENDA EGUNERATU ETA 
ONARTZEN DUEN AGINDUAREN PROIEKTUA LANDU AURREKO 
KONTSULTA PUBLIKOA

Eusko Jaurlaritzako Industria, Trantsizio Energetiko eta Jasangarritasunaren Sailak 
Teknologia Garbien Euskal Zerrenda eguneratzen eta onartzen duen agindu-proiektua 
egiten hasteko asmoa du.

Industria, Trantsizio Energetiko eta Jasangarritasunaren Sailaren egitura organikoa eta 
funtzionala ezartzen duen abenduaren 3ko 410/2024 Dekretuaren 18.2.p) artikuluaren 
arabera, Ingurumen Administrazioaren Zuzendaritzaren eginkizunen artean dago 
Teknologia Garbien Euskal Zerrenda egitea, kontrolatzea eta haren jarraipena egitea.

Administrazio Publikoen Administrazio Prozedura Erkidearen urriaren 1eko 39/2015 
Legearen 133. artikuluaren 1. apartatuan eta Xedapen Orokorrak Egiteko Prozeduraren 
ekainaren 30eko 6/2022 Legearen 11. artikuluan ezarritakoaren arabera, xedapen 
orokorraren izapidetzea sustatzen duen organoak edo zuzendaritza-zentroak kontsulta 
publikoan eskatuko du, xedapen orokor bat idatzi aurretik, herritarren iritzia, Euskal 
Autonomia Erkidegoko Administrazio Publikoaren egoitza elektronikoko iragarki-taulan 
iragarkia jarrita.

Kontsultak honako alderdi hauek aipatu behar ditu:

● Arauaren beharra eta egokitasuna
● Helburuak
● Konpondu nahi diren arazoak
● Izan litezkeen bestelako aukera erregulatzaile eta ez-erregulatzaileak

Hori dela eta, xedapena egin aurreko kontsultaren izapidea bete nahi da, arauak 
eragindako herritarrek eta gainerako erakundeek parte hartzeko eta arauari ekarpenak 
egiteko aukera izan dezaten.

Horregatik guztiagatik, kontsultak:

- Erakunde publiko eta pertsona fisiko guztiei zabaltzen zaie, bai eta etorkizuneko araudi 
horren eraginpean egon daitezkeen erakunde, entitate edo elkarte guztiei ere.
- Euskal Autonomia Erkidegoko Administrazio Orokorraren web-atarian argitaratuko da.
- Hamabost egun balioduneko epea ezartzen da eragindako erakundeek, herritarrek eta 
haien entitateek egokitzat jotzen dituzten iradokizun edo ohar guztiak aurkez ditzaten.

Kontsulta publikoaren izapide hori da, beraz, une honetan aurreikusitako lege-eskemari 
jarraituz egiten dena. Gainera, arau-proiektua egin aurretik egiten da, Xedapen Orokorrak 
Egiteko Prozeduraren ekainaren 30eko 6/2022 Legearen 8. eta 11. artikuluek arautzen 
duten prestaketa-fasearen barruan.

Industria, Trantsizio Energetiko eta Jasangarritasunaren Sailaren egitura organikoa eta 
funtzionala ezartzen duen abenduaren 3ko 410/2014 Dekretuak emandako eskumenei 
jarraikiz, honako hau

EBAZTEN DUT

Lehenengoa. – Teknologia Garbien Euskal Zerrenda eguneratu eta onartzeko agindu-
proiektua egin aurretik, kontsulta publikoaren izapidea egitea.

Bigarrena. – Arauak eragiten dien herritarrek eta erakundeek, hala nahi badute, ebazpen 
honen eranskinean planteatutako alderdiei buruzko iritziak helaraz ditzakete, hamabost 
egun balioduneko epean, ebazpena Euskal Autonomia Erkidegoko Administrazio 
Orokorraren web-atarian argitaratu eta hurrengo egunetik aurrera.

Vitoria-Gasteiz,
Sinadura elektronikoa,

Sin.: Nicolás García-Borreguero Uribe
Ingurumen Administrazioaren zuzendaria

ERANSKINA, TEKNOLOGIA GARBIEN EUSKAL ZERRENDA EGUNERATU 
ETA ONARTZEN DUEN AGINDU-PROIEKTUA EGIN AURREKO 
KONTSULTA PUBLIKOAREN IZAPIDEA EGITEN DUEN INGURUMEN 
ADMINISTRAZIOAREN ZUZENDARIAREN EBAZPENARENA.

1. Arauaren beharra eta egokitasuna

Euskadiko ingurumen- eta energia-plangintzak Teknologia Garbien Euskal Zerrenda 
sartu du ingurumen- eta energia-helburuak lortzeko tresna gisa.

Euskadiko Ekonomia Zirkularraren 2030erako Estrategiak, 5.4 jarduketa-lerroan, honako 
hau planteatzen du: “Teknologia garbien zerrendan baliabideen erabileran bigarren 
mailako materialak eta teknologia efizienteak sartzeko azterketa”. Ildo beretik, Euskadiko 
Hondakinak Prebenitzeko eta Kudeatzeko 2030eko Planak 9. lan-ildoan nabarmentzen du 
Teknologia Garbien Euskal Zerrenda funtsezko tresna dela “hondakin-proiektuen 
finantzaketarako sarbidea errazteko, tresna ekonomikoak eta fiskalitate berdekoak 
garatzeko, material eta produktu sekundarioen lehiakortasuna bultzatzeko eta 
isurketarako pizgarria kentzeko”. Bestalde, 2030erako Industria Planak teknologia 
garbiak sustatzearen garrantzia ere nabarmentzen du.

Era berean, Klima Aldaketaren aurkako 2050erako Euskadiko Estrategiak, 14. jarduketa-
ildoaren barruan, 38. ekintzan honako hau jasotzen du: “ingurumen-fiskalitateko neurriak 
definitzea eta ezartzea (adibidez: isurketa-kanona, sortzeagatik ordaintzea, lehengaiak 
erauzteko tasa), bai eta pizgarri fiskalak ere, hondakinen sorrera, baliabideen erauzketa 
eta zabortegian uztea minimizatzeko”.

Azkenik, energia-plangintzaren esparruan, 2030erako Euskadiko Jasangarritasun 
Energetikoaren Estrategiak, 1.1.1.5 ekimeneko 1. jarduketa-lerroan, «energia aurreztea 
sustatzen du, ETEetan energia jasangarrian inbertitzeko zerga-pizgarrien bidez», hala 
nola Teknologia Garbien Euskal Zerrenda.

Tresna erabilgarria izan dadin, teknologiak eguneratuta eta plangintzen beharrekin bat 
eginda egotea eskatzen du. 64/2006 Dekretuak berak adierazten duenez, “Zerrenda 
dinamikoa izan dadila nahi da, aldian-aldian eguneratu daitekeena; horrekin nahi dena 
da zerrendan jaso daitezela soilik ingurumenaren aldetik eragimen handiena duten 
teknologiak, eta zerrendatik kanpo utzi ahal izan daitezela ingurumenaren ikuspuntutik 
begiratuta hobeak diren beste teknologia alternatibo batzuek dagoeneko gaindituta 
dauden teknologiak.”

Bestalde, Euskadiko Ingurumen Administrazioaren abenduaren 9ko 10/2021 Legearen 
85. artikuluak ezartzen duenez, Euskal Autonomia Erkidegoko Administrazio orokorrean 
ingurumenaren arloan eskumena duen sailak jarduera ekonomikoetan ingurumenaren 

aldetik eraginkorragoak diren teknologiak eta materialak sartzea sustatuko du. 
Horretarako, teknologia eta materialen zerrenda bat onartu eta aldian behin eguneratuko 
du.

Ildo beretik, Trantsizio Energetikoaren eta Klima Aldaketaren otsailaren 8ko 1/2024 
Legearen 58. artikuluak ezartzen duenez, EAEko administrazio publiko eskudunek 
teknikak eta teknologiak sustatu eta bultzatuko dituzte, jarduera ekonomikoen ekoizpen-
prozesuetan sartzeak aukera eman dezan energia-kontsumoak kontrolatzeko eta berotegi-
efektuko gasen emisioak kuantifikatzeko moduan murrizteko, produktuaren edo 
prozesuaren ziklo osoan zehar. Gainera, horretarako, teknologia garbien zerrenda bat 
onartu eta aldian behin eguneratuko da, abenduaren 9ko 10/2021 Legearen 85. artikuluan 
edo hura ordezten duen arauan aurreikusitako baldintzetan.

2. Helburuak

• 2024an onartutako teknologien zerrenda eguneratzea, honetarako:

o Teknologia zaharkituak ezabatzea.

o Teknologia berri garrantzitsuak sartzea, plangintzetan ezarritako 
helburuetarantz aurrera egiteko

3. Konpondu nahi diren arazoak

EAEn, Eusko Jaurlaritzaren (Ogasun eta Finantza Sailaren eta Industria, Trantsizio 
Energetiko eta Jasangarritasunaren Sailaren bidez) eta hiru foru-aldundietako zerga-
organoen arteko lankidetza estu eta arinari esker, produkzio-prozesuen efizientzia 
bultzatzen duen zerga-tresna bat dago, EAEko ekoizpen-sarean ingurumen-portaera 
hobea duten ekipoak ezarriz. Tresna horrek, Teknologia Garbien Euskal Zerrenda 
izenekoak, lotura zuzena du indarrean dauden plan, programa, estrategia eta legeekin.

Ildo horretan, 2006az geroztik, martxoaren 14ko 64/2006 Dekretuak Teknologia Garbien 
Euskal Zerrenda arautzen du, ingurumenaren ikuspegitik lehentasunezkoak diren 
teknologiak identifikatzeko, eta zerga-politika teknologia horietara bideratzeko, bi 
alderditan: batetik, zerga-arloko neurrien bidez teknologia horiek enpresen ekoizpen-
prozesuan sar daitezen sustatzea, eta, bestetik, gastu-politikaren bidez.

Aipatutako dekretuak xedatzen duenez, Zerrendan sartzeko teknologiak hautatzeko, 
ingurumenaren eta industriaren alorrean eskumena duen Sailak prospekzio aktiboa 
egingo du, eta Zerrendaren onarpenak eta eguneratzeak hirugarren artikuluan zehaztutako 
edukia izan beharko du, bertan ezarritako irizpideak kontuan hartuta.

Esparru horretan, ingurumenaren arloan eskumena duen sailburuaren 2006ko ekainaren 
30eko, 2012ko irailaren 10eko eta 2016ko uztailaren 13ko aginduen bidez, Teknologia 
Garbien Euskal Zerrenda onartu zen, eta azkena Industria, Trantsizio Energetiko eta 
Jasangarritasuneko sailburuaren 2024ko azaroaren 26ko Agindua izan zen, Teknologia 
Garbien Euskal Zerrenda eguneratzen eta onartzen duena.

Teknologia garbiak etengabe aldatzen ari den eremu dinamikoa dira, bai soluzio 
teknologiko berriak agertu direlako, bai lehendik dauden teknologiak hobetu eta finkatu 
direlako. Teknologia garbien etengabeko bilakaera eta Eusko Jaurlaritzak ingurumenaren 
eta energiaren arloan dituen helburu eta lehentasunen egokitzapena kontuan hartuta, 
zerrenda eguneratzea komeni da. Helburua da bermatzea sartutako teknologiek 
koherenteak izaten jarraitzen dutela 64/2006 Dekretuaren irizpideekin, eta egungo 
erronkei erantzun egokia ematen jarraitzen dutela, sortzen ari diren edo ezartzen ari diren 
soluzio teknologikoak txertatuz eta indarra galdu dutenak berrikusiz. Berrikuspen horri 
esker, zerrendak Eusko Jaurlaritzaren ingurumen-helburuak lortzen eraginkortasun 
handiagoz laguntzen duten teknologiak sustatzeko eta zabaltzeko tresna gisa duen 
zeregina indartu ahal izango da.

4. Izan litezkeen bestelako aukera erregulatzaile eta ez-erregulatzaileak

Agindua eguneratzea funtsezkotzat jotzen da tresnak diseinatu zen helburua bete dezan, 
64/2006 Dekretuaren arabera, sektore publikotik “ingurumenaren ikuspegitik 
lehentasunezkoak diren teknologiak” sustatzea.

Ez da ekimen hau arautzen duen alternatibarik identifikatu; izan ere, 64/2006 Dekretuak 
ezartzen du teknologia garbien zerrenda agindu bidez eguneratu behar dela, eta onartu 
egin behar dela, aurreko apartatuetan azaldutako eguneratze-beharrei erantzuteko.

Era berean, kontuan izan behar da 64/2006 Dekretua ordeztuko duen dekretu berri baten 
etorkizuneko onarpena izapidetzen ari dela. Hala ere, izapidetze hori egoteak ez du esan 
nahi zerrenda eguneratu behar ez denik gaur egun indarrean dagoen arau-esparruarekin.
Zerrendaren eguneratzea arau-esparru berri bat indarrean jarri arte atzeratzeak berekin 
ekarriko luke denbora luzez partzialki eguneratu gabe dagoen tresna bati eustea, 
dagoeneko finkatuta dauden teknologiak sartzea atzeratuz eta egungo ingurumen- eta 
energia-helburuak eraginkortasunez babesteko gaitasuna mugatuz.


